
దుర్గాస్తోత్రమ్ 

దుర్గసంతారిణీం  దుర్గా తదా స శరణం గతః ।
మహేన్ద్రోపేన్ద్రభగినీం   దివ్యైస్తుష్టావ   నామభిః ॥ ౧॥
నౌమి కంసాసురైశ్వర్యతమఃపటలచన్ద్రికామ్   ।
పూర్ణచన్ద్రాననాం   దేవీం దుష్టసంమోహనక్షమామ్  ॥ ౨॥
దీప్తశూలప్రభాజాలభీషణాం  లలితాకృతిమ్ ।
వేల్లద్విషోల్బణవ్యాలామివ  చన్దనవల్లరీమ్   ॥ ౩॥
మహిషన్యస్తచరణాం శ్యామాం హారవిభూషితామ్ ।
సకాలియహృదాం ఫేనహాసినీ యమునామివ ॥ ౪॥
పాణిసంసక్తభుజగాభోగనీలాసివల్లరీమ్  ।
ఏకపద్మోదరోద్గచ్ఛదలిమాలామివాజినీమ్  ॥ ౫॥
మయూరపక్షాభరణైః  శబలైర్మేచకప్రభైః   ।
సేవితాం ప్రావృషమివ  స్ఫురదిన్ద్రాయుధైర్ఘనైః     ॥ ౬॥
కరాలకేశవిస్ఫారశుద్ధసంచారలాలసామ్  ।
హిమాద్రిశిఖరోద్భూతాం  కాలాగురులతామివ ॥ ౭॥
కవీన్ద్రమానసావాసరాజహంసీం  సరస్వతీమ్ ।
విచిత్రమధురోదారశబ్దాం   చారుపదక్రమామ్  ॥ ౮॥
సంసారమరుసంతాపనిర్వాపణసముద్యతామ్ ।
సంవిత్సమరసానన్దసుధాస్యన్దతరఙ్గిణీమ్    ॥ ౯॥
రణసంరమ్భసంభారగమ్భీరారమ్భవిభ్రమామ్  ।
నిశుమ్భశుమ్భావష్టమ్భభీతసంభావితామరామ్  ॥ ౧౦॥
సంధ్యామవన్ధ్యాం  విన్ధ్యాద్రివాసినీం   వాసవానుజామ్ ।
శశిఖణ్డశిఖణ్డాఙ్కాం   ముణ్డమణ్డలమణ్డితామ్    ॥ ౧౧॥
ఫుల్లోత్పలవనశ్యామాం  ఫుల్లోత్పలవిలోచనామ్  ।

గమ్భీరనాభికుహరామిభకుమ్భనిభస్తనీమ్ ॥ ౧౨॥
ధన్యాం కాత్యాయనీ చణ్డాం  చాముణ్డాం  ఖణ్డితాహితామ్  ।
శర్వాణీ శర్వరీం శర్వా సిద్ధగన్ధర్వసేవితామ్   ॥ ౧౩॥
కాలసంకర్షిణీం  ఘోరాం త్రిజగరామలాలసామ్  ।
కమలాసనకఙ్కాలమాలాకలితశేఖరామ్ ॥ ౧౪॥
శివాం శివప్రదాం  శాన్తాం శివకాన్తాం శతాననామ్ ।
త్రినేత్రాం   సౌమ్యవదనాం మదనారిమదప్రభామ్  ॥ ౧౫॥
స్ఫీతఫేనసుధామ్భోధిదుకూలాం రత్నమేఖలామ్ ।
కరాకలితహేమాద్రిమాతులఙ్గాంశుపిఙ్గలామ్    ॥ ౧౬॥
అక్షసూత్రీకృతావృత్తనక్షత్రమణిమాలికామ్   ।
పాణిసక్తసుధామ్భోధిపూర్ణబ్రహ్మాణ్డకపరామ్    ॥ ౧౭॥
సంవిత్ప్రకాశవిషదవ్యాకోశాకాశదర్పణామ్ ।
శేషాదికులభోగీన్ద్రహారకేయూరకఙ్కణామ్  ॥ ౧౮॥
తారకామౌక్తికస్మేరశశిమార్తణ్డమణ్డలామ్   ।
త్రిశ ‍ృఙ్గరత్నశైలేన్ద్రవిటఙ్కముకుటోజ్జ్వలామ్     ॥ ౧౯॥
కల్లోలలోలఖఃసిన్ధుధవలోష్ణీషభూషితామ్    ।
సేన్ద్రాయుధక్షయామ్భోదమాయూరచ్ఛత్రవిభ్రమామ్    ॥ ౨౦॥
కన్దాగ్రకుణ్డలితనాభిమృణాలదణ్డ  

హృత్పుణ్డరీకనిబిడామృతపానశౌణ్డామ్   ।
భృఙ్గాఙ్గనామివ   సదోదితనాదశక్తి-
సంవేద్యవేద్యజననీ జననీం ప్రపద్యే  ॥ ౨౧॥

ఇతి భారతమఞ్జర్యాం  క్షేమేన్ద్రవిరచితం  దుర్గాస్తోత్రం   సమ్పూర్ణమ్  ।
హరివంశ బాణయుద్ధమ్  శ్లోకాని  ౧౩౧౩-౧౩౩౩

